
SAŽETAK

Islam je u Bosnu i Hercegovinu došao 
s osmanskim osvajanjem, i od tada su 
bosanskohercegovački muslimani slijedili 
maturidijsku školu u akaidu i hanefijski 
mezheb u fikhu. Naši učenjaci su bili dosljedni 
u slijeđenju ove ehli-sunnetske tradicije. Za 
vrijeme osmanske i austrougarske uprave te za 
vrijeme SFRJ, u Bosni i Hercegovini se izučavala 
literatura pisana na temelju tradicionalnih 
ehli-sunnetskih akaidskih djela, u kojoj je 
snažan akcent stavljan na maturidijsku 
doktrinu. Tako je i danas u medresama 
i na fakultetima Islamske zajednice.
Naši intelektualci Hasan Kafija Pruščak, 
Ahmed-ef. Bejadi-zade, Mustafa Ejubović – 
Šejh Jujo, Mehmed Handžić, Abdurahman 
Adil Čokić, Ahmed Smajlović i mnogi drugi do 
danas su svojim naučnim radom pokazali da su 
ostali vjerni višestoljetnoj tradiciji tumačenja 
islama po principima maturidijskog akaida.

UVOD

Islam je u Bosnu i Hercegovinu došao preko 
Osmanlija, kod kojih je povijesno bila uspo-
stavljena veza između maturidijskog pravca 
u akaidu i hanefijskog mezheba u fikhu.1 

Koliko nam je poznato, učenjaci iz Bosne 
i Hercegovine, od dana dolaska islama na 
naše prostore, baštinili su hanefijski mezheb 
u fikhu i maturidijski pravac u akaidu.2 Tako 
je bilo i s našim narodom. Muslimani Bosne 
i Hercegovine i balkanskih zemalja strogo su 
slijedili maturidijski pravac u akaidu i hane-
fijski mezheb u fikhu.3

Kada je u pitanju mezhepska pripadnost mu-
slimana u Bosni i Hercegovini, Mehmed Han-
džić ističe: ̋ Što se tiče mezheba muslimana u 
Bosni i Hercegovini, svi pripadaju mezhebu 
Ebu Hanife u fikhu, među njima nema pri-
padnika drugim mezhebima, a u akaidu - svi 
su mezheba Ebu Mensura Maturidija.˝4

Maturidijska akaidska škola je original-
na, autentična, a korijeni joj sežu do prve 
generacije (es-selef es-salih) preko imama 
Ebu Hanife, njegovih učitelja do poslanika 
Muhammeda, a.s. Ova akaidska škola ima 
svoj lanac prenosilaca. Maturidi nije ništa 

1	 Fikret Karčić, Šta je to islamska tradicija 
Bošnjaka, str. 53–54. Vidi:

	 http://iitb.ba/wp-content/uploads/2014/08/Fikret-Karcic-Sta-
je-to-islamska-tradicija-Bosnjaka.pdf (posjećeno 10. juna 2025).

2	 Fikret Karčić navodi da je Kafijina silsila uobičajeni lanac 
predaja koji pokazuje autentičnost hanefijskog mezheba, a 
gdje god je bio rasprostranjen hanefijski mezheb, s njim je 
korespondirao i maturidijski akaid. Dakle, mi posjedujemo 
autentičnu silsilu učenjaka koji su nam prenijeli islamsko učenje 
od Allahovog poslanika Muhammeda, a.s. Vidi: Fikret Karčić, 
„Kako je hanefijski mezheb došao u Bosnu, interpretacija 
silsile Hasana Kafije Pruščaka“, Novi Muallim br. 8, Udruženje 
ilmijje Islamske zajednice u BiH, Sarajevo, 2002, str. 21.

3	 Abū al-Hạsan al-Ašʻarī, Muslimanska mišljenja i razilaženja 
o osnovama islamskog vjerovanja, prijevod: Almir Fatić 
i Džemaludin Latić, Udruženje ilmijje Islamske zajednice 
u Bosni i Hercegovini, Sarajevo, 2020, str. 15.

4	 Mehmed Handžić, Al-ğawhar al-asnā fī tarāğim ʻulamā´ 
wa šuʻarā´ Bosna, I izdanje, Hịğr, Giza, 1992, str. 20.

inovativno unio u vjeru islam, nego je potvrdio 
pravac prve generacije i ono na čemu su bili ashabi 
Muhammeda, a.s. Kada je akaidski pravac u pita-
nju, od ukupne muslimanske populacije u svijetu, 
90 % su maturidije i eš'arije.

ISLAMSKO ŠKOLSTVO U BOSNI I HERCEGOVINI 
PO NAČELIMA JE MATURIDIJSKOG AKAIDA

Uvidom u udžbeničku i komentatorsku literaturu 
na arapskom i turskom jeziku, posebno onu koja 
je bila u upotrebi u bosanskim medresama, uoča-
vamo da je snažan naglasak stavljan na autoritete 
ehli-sunnetskih usmjerenja i opredjeljenja.5 Profe-
sori fikha u medresama strogo su se držali učenja 
imama Ebu Hanife, a u akaidu imama Maturidija.

U bosanskim medresama se za vrijeme osmanske 
uprave izučavala literatura pisana na temelju tra-
dicionalnih ehli-sunnetskih akaidskih djela, poput 
djela  El-Fikh el-ekber imama Ebu Hanife, a zatim 
djela u kojima je sadržano i interpretirano mišlje-
nje imama Maturidija, kao što su: Es-sevad el-e´zam 
Ebu Kasima es-Semerkandija (umro 953), ́ Umdetu 
akideti ehlis-sunneti ve-l-džema´ati, koje je napisao 
Hafiz ed-Din en-Nesefi (umro 1310), zatim djelo 
El-Akaidu en-Nesefijjeh autora Ebu Hafsa Umera 
en-Nesefija (umro 1142). Općenito, kod nas su, po-
red akaidskih djela turskog autora Muhammeda 
el-Bergivija (umro 1573), najviše bila zastupljena 
djela iz akaida koja potiču od Ebu Hanife, Matu-
ridija, Et-Tahavija (umro 933), Umera en-Nesefija 
i Es-Sujutija (umro 1505).6 Također, u osmanskim 
medresama je vladala hanefijsko–maturidijska 
atmosfera u fikhu i ilmul-kelamu, ali su se široko 
izučavali i eš'arijski udžbenici i djela.7

Za vrijeme posljednjih godina austrougarske upra-
ve u Bosni i Hercegovini, konkretnije u vrijeme 

5	 Elvir Duranović, Sumeja Ljevaković-Subašić, Hasan Kafi Pruščak, Institut 
za islamsku tradiciju Bošnjaka i El-Kalem, Sarajevo, 2015, str. 66.

6	 Usp. Vahid Fazlović, „Izučavanje akaida u bosanskohercegovačkim 
medresama tokom prve polovine dvadesetog stoljeća“, Novi Muallim 
br. 90, Udruženje ilmijje Islamske zajednice u BiH, 2022, str. 4–5.

7	 Elvir Duranović, Sumeja Ljevaković-Subašić, op. cit., str. 68.	

reisul-uleme Džemaludin-ef. Čauševića, potica-
lo se pisanje i izdavanje vjerskih udžbenika na 
bosanskom jeziku, kada je za potrebe mekteba 
objavljen i prvi ilmihal na arebici. Prethodno su 
vjeronaučni udžbenici pisani na turskom jeziku. U 
ovo vrijeme je u mektebima u Bosni i Hercegovini 
bilo u opticaju samo nekoliko vjeronaučnih knjiga 
(priručnika i udžbenika).8 Sve upućuje na to da se 
tada u udžbenicima nije interpretirao i izučavao 
islam sa stajališta većeg broja fikhskih mezheba i 
akaidskih škola, nego tradicionalno, kako je i pret-
hodno bilo u osmanskom sistemu obrazovanja, po 
hanefijskom mezhebu u fikhu i maturidijskom 
akaidu. Tako, naprimjer, uvidom u djelo Fikhul-´i-
badat autora Muhameda Seida Serdarevića, koje 
je objavljeno 1918. godine (prvo izdanje), jasno 
je da su svi fikhski propisi tretirani i obrađeni po 
načelima hanefijskog mezheba.9 Ovaj vjeronaučni 
udžebenik je 1948. godine korišten kao dio oba-
vezne literature za polaganje imamskog ispita.10 
Fikhul-´ibadat se i danas koristi kao udžbenik u 
svim medresama i fakultetima Islamske zajednice 
u Bosni i Hercegovini.11 Autor je napisao i mek-
tepski udžbenik Usul-dinijje (Sarajevo, 1913), koji je 
u cijelosti pisan u skladu s tradicionalnim akaid-
skim učenjima i u upotrebi bio u nižim razredima 
reformiranih medresa.12

Islamsko školstvo i cjelokupno tumačenje isla-
ma za vrijeme SFRJ uglavnom je reducirano na 

8	 Adnan Jahić, Islamska zajednica u Bosni i Hercegovini za vrijeme 
monarhističke Jugoslavije (1918–1941), Bošnjačka nacionalna zajednica 
za Grad Zagreb i Zagrebačku županiju i Islamska zajednica u Hrvatskoj, 
Medžlis Islamske zajednice Zagreb, Zagreb, 2010, str. 39–40.

9	 Usp. Muhamed Seid Serdarević, Fikhul-ʻibadat, 
VI izdanje, El-Kalem, Zagreb, 1996.

10	 Adis Sultanović, Bosanskohercegovački imami u vrijeme komunizma: 
društveni položaj i djelovanje imama u Bosni i Hercegovini od 
1945. do 1971. godine, El-Kalem i Udruženje ilmijje Islamske 
zajednice u Bosni i Hercegovini, Sarajevo, 2021, str. 158.

11	 Mevludin Dizdarević, „Muhamed Seid Serdarević – briljantni 
alim i veliki čovjek“, Novi Muallim br.12, Udruženje 
ilmijje Islamske zajednice u BiH, 2002, str. 78.

12	 https://muftijstvotz.ba/akaidske-teme-u-djelu-muhameda-
seida-serdarevic/ Vahid Fazlović, Akaidske teme u djelu 
Muhameda Seida Serdarevića (posjećeno 21. januara 2025).

ibadetski segment.13 Dakle, autori se nisu 
bavili različitim tumačenjima islama jer se 
muslimani nisu ni suočavali s različitim in-
terpretacijama islamskog učenja.

Uvidom u nastavne planove i programe na 
Fakultetu islamskih nauka u Sarajevu (svi 
smjerovi: Studijski program islamske teolo-
gije, Studijski program islamske vjeronauke 
i religijske pedagogije i Studijski program 
za imame, hatibe i muallime) nalazimo da 
su najviše iščitavana djela poznatih učenja-
ka koji preferiraju maturidijski, ali i eš'arij-
ski akaid.14 

MATURIDIJSKI AKAID JE OPREDJELJENJE 
BOSANSKOHERCEGOVAČKIH 

INTELEKTUALACA

U nastavku našeg istraživanja pokazat ćemo 
da su teolozi, mislioci i filozofi u Bosni i Her-
cegovini vjeru islam tumačili po načelima 
maturidijske akaidske škole.

Jedan od naših najpoznatijih učenjaka, Ha-
san Kafija Pruščak / Ḥasan Kāfī al-Aqḥiṣārī 
(1544–1615),15 veli da su mu, između ostalih, 
najljepša djela iz akaida El-fikh el-ekber Ebu 

13	 Dževad Hodžić i Nedžad Grabus, „Mogućnosti i potrebe 
usmjerenih programa – smjerova u medresama“, Novi Muallim 
br. 8., Udruženje ilmijje Islamske zajednice u BiH , 2002, str. 108.

14	 Usp. https://fin.unsa.ba/wp-content/uploads/2019/02/
FIN-I_ciklus-revizija_NPP-2016.pdf. U pitanju su sljedeći 
autori: Rešid Hafizović, Muhammed Hamidullah, Ebu el-Hasan 
Eš'ari, Mustafa Cerić, Zuhdija Adilović, Samir Beglerović. 
Vidi: https://fin.unsa.ba/wp-content/uploads/2019/10/FIN-
NPP-I-ciklus-Imamski.pdf. (posjećeno 7. novembra 2024).

15	 Rođen je u Pruscu 1544. a umro je 1616. godine. Bio je 
bošnjački filozof, teolog, biograf, historičar, kadija, savjetnik 
sultana. Studirao je u Istanbulu. Napisao je najmanje 17 djela iz 
različitih oblasti i disciplina. Pisao je djela iz teologije, političke 
filozofije, logike, stilistike itd. Ipak, njegova najprestižnija djela 
pisana su iz teologije i logike, koja su umnogome opsluživala 
teološko ili kelamsko raspravljanje. Vidi: Hasan Kafi Pruščak, 
Džennetske bašče o temeljima vjerovanja (Rawdat al-jannat 
fi usul al-iʻtikadat), preveo Mehmed Handžić, El-Kalem, 
Sarajevo, 2000, str. 5–7. i: Elvir Duranović i Sumeja Ljevaković-
Subašić (priređivači), Hasan Kafi Pruščak, Institut za islamsku 
tradiciju Bošnjaka i El-Kalem, Sarajevo, 2015, str. 7.

Hanife, zatim djela El-´Akidetu et-Tahavijjeh 
imama Et-Tahavija, El-´Akaidu en-Nesefij-
jeh imama Umera en-Nesefija,  El-´Akidetu 
es-Senusijjeh imama Es-Senusija i akaid-
ska djela Es-Sujutija.16 Kao veliki islamski 
učenjak, Hasan Kafija Pruščak je bio pod 
utjecajem Ebu Hafsa Umera en-Nesefija i 
njegovog djela El-´Akaidu en-Nesefijjeh, što 
se može bez poteškoća utvrditi čitanjem 
njegovog djela Džennetske bašče o temeljima 
vjerovanja (Revdatu-l-jannat fi usuli-l-i´tika-
dat) i Nur el-jekin. Upravo djelo El-´Akaidu 
en-Nesefijjeh najviše je razrađeno i mnogo 
komentarisano među sljedbenicima matu-
ridijskog pravca, a služilo je i kao udžbenik 
kelama u maturidijskim školama. Rijetko 
je postojala koja medresa kod nas, niža ili 
srednja, a da se u njoj nije učilo o ovom dje-
lu (Sarajevo, Zenica, Travnik, Tuzla, Bihać 
itd.), dok se u višim vjerskim školama izu-
čavao Šerhu-l-´akaid, komentar na ovo djelo 
autora Sʻad ed-Dina bin Umera et-Taftaza-
nija (1322–1389).17 Također, djelo El-´Akaidu 
en-Nesefijjeh do današnjeg dana se koristi i 
izučava na Univerzitetu Al-Azhar.18 

Uvidom u djelo Džennetske bašče o temelji-
ma vjerovanja potpuno je jasno da Hasan 
Kafija Pruščak slijedi put maturidijske aka-
idske škole (npr., u pitanju definicije ima-
na, vjere muqallida, spoznaje Allaha, dž.š., 

16	 Hasan Kafi Pruščak, Džennetske bašče o temeljima 
vjerovanja (Rawdat al-jannat fi usul al-iʻtikadat), preveo 
Mehmed Handžić, El-Kalem, Sarajevo, 2000, str. 11–12.

17	 Usp. Ebu Hafs Omer En-Nesefi, „Akaidun-Nesefi“, preveo 
Muharem Omerdić, Glasnik Vrhovnog islamskog starješinstva 
u SFRJ, broj 6, godina XLVIII/85, str. 668–671.

18	 Mustafa Cerić, „Imam Ebu Mensur el-Maturidi (teološko-pravna 
shvatanja)“, Zbornik radova naučnog skupa ´Islamska tradicija 
Bošnjaka: izvori, razvoj i institucije, perspektive´, Rijaset Islamske 
zajednice u Bosni i Hercegovini, Sarajevo, 2008, str. 136.

	 I usp. Ahṃad al-Tạyyib šayhַ al-Azhar al-Šarīf wa ra´īsu 
mağlis hụkamā´ al-muslimīn, Ahl al-sunnah wa al-
ğamā'ah silsilah muhạ̄dạrāt al-imāmi al-akbar, II 
izdanje, Alhokama Publishing, Kairo, 2019, str. 18.

	 Ovu činjenicu smo utvrdili i uvidom u udžbeničku literaturu 
na Faklutetu Usụ̄l al-dīn na Univerzitetu Al-Azhar.

racionalnih dokaza). Stičemo dojam da iščitavamo 
djela imama Maturidija i En-Nesefija.19

Ahmed-ef. Bejadi-zade Bošnjak (1614–1688)20 tako-
đer je u akaidskim pitanjima ostao vjeran učenju 
imama Ebu Hanife i Ebu Mensura Maturidija, čije 
je stavove promovirao, zastupao i branio u svim 
svojim akaidskim djelima, dajući im širok prostor.21 
On naglašava da eš'arijska akaidska škola, zajedno 
sa maturidijskom, predstavlja učenje ehli-sunneta 
vel-džema'ata.22 Njegovo djelo  El-Usul el-munifeh 
li el-Imam Ebi Hanifeh kratki je prikaz osnovnih 
akaidskih učenja imama Ebu Hanife, u kojima 
čvrstim argumentima pobija mišljenja i stavove 
inovatora poput murdžija (al-murğiyyah) i kade-
rija (al-qadariyyah).23 Kako spominje Bejadi-zade, 
ovo djelo je prikaz djela  El-Fikh el-ekber, Er-Risa-
leh, El-Fikh el-ebsat, El-´Alim i  El-Vesijjeh,24 a u dje-
lu  Išarat el-meram min ´ibarat el-Imam donio je 
komentar prvog djela i po njemu postao poznat 
u akaidskoj nauci.25 Bejadi-zade bio je fasciniran 
Ebu Hanifinim akaidskim stavovima te je sva svoja 
djela napisao s ciljem odbrane hanefijskog mezhe-
ba i maturidijskog akaida.26

19	 Usp. Hasan Kafi Pruščak, Džennetske bašče o temeljima vjerovanja 
(Rawdat al-jannat fi usul al-iʻtikadat), op. cit., str. 1–24.

20	 Puno ime mu je Al-Imām Kamāl al-Dīn Ahṃad bin Hạsan al-Qādị̄ Hịsām 
al-Dīn Zādah al-Bayyadị̄ al-Hạnafī al-Būsnawī. Vidi: Kamāl al-Dīn Ahṃad 
bin Hạsan al-Bayyadị̄ Zādah al-Hạnafī al-Būsnawī, 'Išārāt al-marām min 
ʻibārāt al-Īmām Abī Hạnīfah al-Nuʻmān fī usụ̄l al-dīn, I izdanje, komentar: 
Ahṃad Farīd al-Mīziyādī Dār Al-Kotob Al-Ilmiyyah, Bejrut, Liban, 2007. god.

	 Bayādị̄-zāde je bošnjački klasik. Zauzimao je najviše profesorske i sudske 
položaje u Osmanskom Carstvu i bio je priznat u šerijatskom pravu. 
Životom i djelom ovog značajnog alima bavio se Muharem Omerdić. 
Vidi: Muharem Omerdić, „Djela Ahmed-ef. Bejadi-zade Bošnjaka“, Anali 
Gazi Husrev-begove biblioteke, Svezak 13, br. 23–24, 2005, str. 13.

21	 Ibid.

22	 Nedžad Grabus, Šejh-Jujino tumačenje temeljnih tema maturidijskog 
akaida, Glosa na Karabagijev komentar kaside El-Lamijje, Kulturno-
istraživački zavod Averroes, Ljubljana, 2020. god., str. 52–53.

23	 Kamāl al-Dīn Ahṃad al-Qādị̄ al-Bayyādị̄ al-Hạnafī al-Būsnawī, Al-
usụ̄l al-munīfah li al-Imām Abī Ḥanīfah, komentar: Jūsuf ʻAbd ar-
Razzāq, Al-maktabah al-Azhariyyah li al-turātַ, Kairo, 2008, str. 3.

24	 Ibid., str. 7.

25	 Muharem Omerdić, Djela Ahmed-ef. Bejadi-zade Bošnjaka, op. cit., str. 13.

26	 Ibid., str. 14.

Mustafa Ejubović – Šejh Jujo (1651-1707)27 bio je 
sljedbenik maturidijskog pravca u akaidu.28

Uvidom u Šejh Jujinu Glosu na Karabagijev komen-
tar kaside El-Lamijje primjećujemo da on slijedi 
akaidska učenja imama Maturidija. Kasidu po-
činje prezentacijom istine tevhida, a nakon toga 
svih fundamentalnih akaidskih pitanja.29 Autor je 
fundamentalna pitanja izlagao na način klasičnog 
tumačenja osnovnog akaidskog sadržaja, želeći 
stanovnicima Bosne i Hercegovine prenijeti naj-
važniji sadržaj oko kojeg postoji konsenzus musli-
manskih autoriteta.30

Uvidom u akaidska učenja Šejha Juje vidjet ćemo 
da se on drži učenja imama Maturidija, Eš'arija i 
Ebu Hanife, a suprotstavlja se učenjima muʻtezila 
i drugih inetrpretacija.31

27	 Mustafa Ejubović – Šejh Jujo rođen je u Mostaru 1651, a umro 1707. 
godine. Simbol je obrazovanosti i učenosti među bošnjačkom ulemom 
općenito, a posebno među onom koja je djelovala u drugoj polovici 
17. i na samom početku 18. stoljeća. Osnovno obrazovanje stekao 
je u rodnom Mostaru, a dalje školovanje je nastavio u Istanbulu. 
Predavao je u medresama više predmeta: Tefsir, Hadis, Akaid, 
Gramatiku i stilistiku arapskog jezika te druge discipline. Bio je 
mostarski muftija petnaest godina (1692–1707). Vidi: Nedžad Grabus, 
Šejh-Jujino tumačenje temeljnih tema maturidijskog akaida, Glosa 
na Karabagijev komentar kaside El-Lamijje, op. cit., str. 15–19.

	 Pisao je djela iz terminologije fikha, stilistike, sintakse, logike, dogmatike, 
nasljednog prava, leksikografije, propovjedništva, te djela koja 
raspravljaju o pojmovima, kao i razne disputacije. Vidi: Rešid Hafizović, 
„Mustafa Ejubović – Šejh Jujo i njegova summa theologica“, Anali Gazi 
Husrev-begove biblioteke, Svezak 10, br. 17–18, 1996. god., str. 15. 

28	 Dino Maksumić, Dirāsat wa tahq̣īq mahַtụ̄t ̣ (Fath ̣al-asrār) Mustafe 
Ejubovića - Šejha Juje, neobjavjeni magistarski rad, Kairski univerzitet 
(Ğāmi'ah al-Qāhirah), Fakultet Dār al-'ulūm, Odsjek islamsko 
pravo (Al-Šarī'ah al-islāmiyyah), Kairo, 2013. god., str. 33.

29	 Usp. Nedžad Grabus, Šejh-Jujino tumačenje temeljnih tema maturidijskog 
akaida, Glosa na Karabagijev komentar kaside El-Lamijje, op. cit., str. 43–49.

30	 Usp. Ibid., str. 183–184.

31	 Usp: Rešid Hafizović, Mustafa Ejubović – Šejh Jujo i njegova summa 
theologica, op. cit., str. 51–73. U navedenom radu dr. Hafizović je koncizno 
i vješto predstavio teološka učenja Šejha Juje. Tako se da vidjeti da Šejh 
Jujo u teološkim pitanjima slijedi i brani mišljenja imama ehli-sunneta vel-
džema'ata u pitanjima Božijeg bitka (wuğūd Allāh), Božijih svojstava (sịfāt 
Allah), nestvorenosti Kur´ana, viđenja Allaha (ruy´ah Allāh), imana (vjere) 
i u drugim pitanjima. Naprimjer, kada govori o nestvorenosti Kur´ana, dr. 
Hafizović zaključuje: „Prema mišljenju muʻtezila, Kur´an je djelo Božanskog 
stvaranja, a prema mišljenju Šejha Juje, Kur´an nije stvoren. Za njega je 
on govor duše, osoban govor, a ne tek neki verbalni iskaz. On je Božanski 
govor, jer od Boga dolazi, vječno mlad, jer izvire iz apofatičkih i katafatičkih 
svojstava svebožanske savršenosti; nepromjenljiv, neiscrpan, savremen i 
u vremenu također vječan, jer svojim dijalektičkim znacima i slikopisnim 

Mehmed-ef. Handžić (1906–1944) iskazuje 
veliko poštovanje prema maturidijskoj školi 
mišljenja riječima: ̋ Velike zasluge u odbrani 
vjere i ehli-sunnetskog pravca, pored ostalih 
značajnih ljudi, imaju dvojica islamskih uče-
njaka koji se pojaviše koncem drugog i  po-
lovicom trećeg stoljeća, a to su Ebu el-Hasan 
Ešʻari i Ebu Mensur Maturidi.˝32

Jedan od najistaknutijih bosanskohercego-
vačkih alima iz prve polovine dvadesetog 
stoljeća, Abdurahman Adil Čokić (1888–
1954), svojim cjelokupnim djelom pokazuje 
dosljednost hanefijsko-maturidijskom aka-
idskom učenju, naglašavajući da je imam 
Maturidi hanefijski imam u vjerovanju.33

Istaknuti muslimanski bošnjački mislilac, 
teolog, lingvista i filozof Ahmed-ef. Smajlo-
vić (1938–1988)34 također je imao veliko po-
štovanje prema maturidijskoj doktrini. On 
je jedan od osnivača i prvi dekan Islamskog 
teološkog fakulteta u Sarajevu. Na Fakultetu 

tekstom omogućava bezgraničan broj leksičkih inačica, bez 
povrede osnovnoga značenja, što je najočitije iz kur´anske 
metafore o 'sedam oblika čitanja'. To je, dakle, govor nestvoreni.“

32	 Mehmed Handžić, Ilmul-kelam, El-Kalem, Sarajevo, 2000, str. 8.

33	 Vahid Fazlović, Islamska apologetika Abdurahmana 
Adila Čokića, El-Kalem, Sarajevo, 2015, str. 131.

34	 Prof. dr. Ahmed Smajlović rođen je u Tokoljacima, Srebrenica. 
Završio je osmogodišnju Gazi Husrev-begovu medresu u 
Sarajevu. Magistrirao je i doktorirao na Univerzitetu Al-Azhar u 
Kairu. Doktorirao je na temu ˝Filozofija orijentalizma i njen uticaj 
u savremenoj arapskoj književnosti˝. Obnašao je funkciju šefa 
Kabineta reisul-uleme, bio predsjednik Starješinstva Islamske 
zajednice u Bosni i Hercegovini, Hrvatskoj i Sloveniji. Bio je 
profesor u Gazi Husrev-begovoj medresi u Sarajevu i profesor 
na Islamskom teološkom fakultetu u Sarajevu. Bio je urednik 
mnogih naših listova i časopisa, prevodilac brojnih članaka, 
rasprava i djela iz oblasti arapskog jezika i književnosti, tefsira i 
tefsirskih znanosti, te islamistike i arabistike općenito. Pokretač 
je časopisa Islamska misao, a bio je i glavni i odgovorni urednik 
listova Preporod i Islamska misao. Vidi i usp.: Muharem Omerdić, 
„Prof. dr. Ahmed Smajlović (1938–1988): alim svjetskog glasa“, 
Zbornik radova sa  Naučne konferencije 'Alimi Srebrenice i 
njihova uloga u duhovnom i društvenom životu Bošnjaka', 
urednici Šefko Sulejmanović i Emir Šečić, Institut za društvena 
i religijska istraživanja i Medžlis Islamske zajednice Srebrenica, 
Tuzla/Srebrenica, 2022, str. 151–186. i vidi i usp.: Jusuf Ramić, 
„Život i djelo prof. dr. Admeda Smajlovića (1938–1988)“, 
Znakovi vremena, Sarajevo, 2007, br. 35/36, str. 10–18.

je predavao Akaid i Islamsku filozofiju. Na 
časovima je govorio o odnosu akaida i dru-
gih naučnih disciplina, o zadacima, defini-
ciji, nastanku i historijskom razvoju akaida, 
te predstavnicima iz oblasti akaida, a to 
su: Ebu Hanife, Šafija, Malik, Ahmed bin 
Hanbel, Ibn Kullab, El-Bakilani, El-Džuvejni, 
El-Gazali, Ibn Rušd, Maturidi, El-Tahavi i dr. 
Zahvaljujući dr. Smajloviću, bosanskoherce-
govačkoj čitalačkoj javnosti je predstavljeno 
Eš'arijevo djelo Mekalat (Muslimanska mi-
šljenja i razilaženja o osnovama islamskog 
vjerovanja), kao i djelo El-´Akidetu et-Taha-
vijjeh (Temelji islamskog vjerovanja) imama  
Ebu Džafera et-Tahavija.35 Ovo je poznato 
djelo o islamskom vjerovanju nosi i naziv 
´Akidetu ehlis-sunneti ve-l-džema´ati (Vjero-
vanje ehli-sunneta vel-džema'ata), a nama 
ga je prenio i svojim komentarom pojasnio 
Hasan Kafija Pruščak.36 Djelo je objašnjenje 
vjerovanja ehli-sunneta vel-džema'ata i pi-
sano je na temeljima djela velikih učenjaka: 
Ebu Hanife, Ebu Jusufa i Hasana eš-Šejba-
nija. Navedena učenja u djelu El-´Akidetu 
et-Tahavijjeh predstavljena su na način koji 
podsjeća na njegovog savremenika Maturi-
dija.37 Dr. Smajlović je našoj javnosti biranim 
riječima predstavio i imama Maturidija, za 
kojeg spominje da se ˝ubraja u red velikih 
mislilaca akaida, zagovarača sunneta i brani-
laca šerijata“. On predstavlja „velikana islam-
ske akaidske misli, jednog od njenih vodećih 
imama, koji ne samo da je tu misao obogatio, 
razradio i unaprijedio nego ju je inauguri-
sao u posebnu akaidsku školu poznatu pod 

35	 Usp. Jusuf Ramić, „Život i djelo prof. dr. Admeda 
Smajlovića (1938–1988)“, Znakovi vremena, 
Sarajevo, 2007, br. 35/36, str. 14–15.

36	 Usp. Ahmed Smajlović, „Temelji islamskog vjerovanja 
od imama Ebu Dža'fera et-Tahavija“, Islamska misao, 
Starješinstvo Islamske zajednice Bosne i Hercegovine, Hrvatske 
i Slovenije, Sarajevo, godina VII, br. 85–86, 1986, str. 3.

37	 Usp. Abū Ğaʻfar al-Tạhạ̄wī, Al-ʻAqīdah al-Tạḥāwiyyah (Tahavijev 
akaid), prijevod: Ahmed Smajlović, Islamska misao, Starješinstvo 
Islamske zajednice Bosne i Hercegovine, Hrvatske i Slovenije, 
Sarajevo, godina VII, br. 85–86, 1986. god., str. 6–8.

imenom maturidijska akaidska škola, kojoj pripa-
daju svi muslimani hanefijskog pravca u fikhu, a 
među njima našli su svoje mjesto i naši muslima-
ni“.38 Dakle, profesorski i intelektualni rad dr. Ah-
meda Smajlovića bio je obilježen maturidijskom 
ehli-sunnetskom doktrinom.

U Ustavu Islamske zajednice u Bosni i Hercegovi-
ni (prečišćeni tekst) u članu 7. stoji: ˝U tumačenju 
vjere i izvršavanju ibadetskih islamskih dužnosti 
u Islamskoj zajednici primjenjuje se maturidijski 
akaid i hanefijski mezheb˝39, što jasno i nedvojbe-
no ukazuje na opredjeljenje Islamske zajednice 
prema maturidijskom akaidu.

ZAKLJUČAK

Kroz povijest islamskog obrazovanja u Bosni i Her-
cegovini vladao je ehli-sunnetski diskurs, tj. sistem 
obrazovanja i prenošenja znanja muslimanima bio 
je po višestoljetnoj tradiciji maturidijskog akaida 
i hanefijskog mezheba, što je muslimane Bosne i 
Hercegovine i muslimane Balkana općenito osigu-
ralo i zaštitilo od frakcionaštva i nejedinstva. Tako-
đer, svi alimi i intelektualci u Bosni i Hercegovini 
su vjeru islam tumačili po maturidijskom akaidu i 
hanefijskom mezhebu. Kako su muslimani Bosne i 
Hercegovine tradicionalno opredijeljeni za hanefij-
sko-maturidijsku tradiciju, nije bilo potrebe spomi-
njati niti naučavati drugačije interpretacije islama.

Zbog autentičnosti i ispravnosti hanefijsko-maturi-
dijske tradicije, bosanskohercegovački muslimani 
nemaju potrebe za promjenom, jer je ona autentič-
na i seže do poslanika Muhammeda, a.s.

38	 Ahmed Smajlović, „Maturidi – povijesnost i aktualnost njegove misli“, 
Islamska misao,  Starješinstvo Islamske zajednice Bosne i Hercegovine, 
Hrvatske i Slovenije, Sarajevo, godina VII, broj 76, 1985, str. 14.

39	 Ustav Islamske  zajednice u Bosni i Hercegovini, https://www.
islamskazajednica.ba/images/stories/Ustavi/Ustav_IZ-e_
precisceni_tekst_2014.pdf  (posjećeno 1. jula 2025).

THE TRADITION OF THE MATURIDI SCHOOL OF CREED IN BOSNIA AND HERZEGOVINA

Abstract

Islam was introduced to Bosnia and Herzegovina with the Ottoman conquest, and since then the Muslims 
of Bosnia and Herzegovina have followed the Maturidi school in matters of creed (ʿaqīdah) and the Hanafi 
school in jurisprudence (fiqh). Our scholars have remained consistent in adhering to this Ahl al-Sunna 
tradition. During both the Ottoman and Austro-Hungarian administrations, as well as throughout the 
period of the Socialist Federal Republic of Yugoslavia, the literature studied in Bosnia and Herzegovina 
was based on classical Ahl al-Sunna works of theology, with strong emphasis placed on Maturidi doctrine. 
The same continues to this day in the curricula of madrasas and faculties under the Islamic Community.
Our intellectuals such as Hasan Kafi Pruščak, Ahmed-ef. Bejadi-zade, Mustafa Ejubović 
– Shaykh Jujo, Mehmed Handžić, Abdurahman Adil Čokić, Ahmed Smajlović, and many 
others have, through their scholarly work, demonstrated unwavering fidelity to the centuries-
old tradition of interpreting Islam according to the principles of Maturidi theology.

Keywords: Hanafi school, Maturidi creed, Abu Hanifa, Abu Mansur al-Maturidi, tradition, Ahl al-
Sunna wa’l-Jamā‘ah, education, Ottoman administration, Austro-Hungarian administration

